
Inatsisartuni ilaasortat  

  

  

UPA 2016/111-p suliarineqarneranut atatillugu apeqqutigineqartunut akissut 

 

19. april 2016-imi imm. 111, Inuup sananeqaataasa ilisarnaataannik qitiusumik 

nalunaarsuiffik pillugu inatsisip atuutilersinneqarneranik peqqussutissamut siunnersuut 

aamma inuup sananeqaataasa ilisarnaataannik qitiusumik nalunaarsuiffik pillugu 

inatsisip, eqqartuussisarneq pillugu inatsisip aamma qamutinik assakaasulinnik 

nalunaarsuisarneq pillugu inatsisip allanngortinneqarnerannik inatsimmi § 1-ip Kalaallit 

Nunaannut atuutilersinneqarneranik peqqussutissatut siunnersuummut (Naalagaaffinnik 

Den Europæiske Unionip avataneersunik inuup sananeqaataasa ilisarnaatai, pussuit 

ipaasa assilineqarnerinik aamma qamutit pillugit paasissutissanik 

paarlaateqatigiittarneq) Namminersorlutik Oqartussat oqaaseqaateqarnissaat pillugu 

Inatsisartut aalajangiiffigisassaattut siunnersuut suliarineqarpoq. 

 

Siunnersuutip suliarineqarnerani Partii Naleraq sinnerlugu Inatsisartuni ilaasortaq 

Anthon Frederiksen marlunnik apeqquteqarpoq, taakkulu allakkatigut 

akineqarnissaannut innersuuppakka. Taakku matuma kinguliani akineqarput. 

 

1. Nunatsinni dna-mut nalunaarsuivimmik pilersitsinissamut periarfissat 

suuppat? 

 

Dna-mut nalunaarsuiffik politiit misissuisarnermi sakkutut qitiusutut atorpaat. 

Namminersorneq pillugu inatsimmut ilanngussaq 1-imi allattuiffik 2-mi politeeqarneq 

unnerluussisussaatitaanermilu oqartussaaneq, pinerluttulerinermullu inatsimmi 

taakkununnga attuumassutillit suliassaqarfittut tiguneqarsinnaasutut allassimapput. Dna-

mut nalunaarsuiffiup immikkut tiguneqarsinnaanissaa ajornartussaavoq, kisiannili 

politeeqarnerup unnerluussisussaatitaanermilu oqartussaanerup, kiisalu 

pinerluttulerinermut inatsimmi taakkununnga attumassutillit tiguneqarneranut 

ilaatinneqarsinnaavoq. 

 

2. Siunnersuut nunatsinni piviusunngortinneqassagaluarpat 

aningaasartuutissat qanoq isikkullit naatsorsuutigineqarsinnaappat? 

 

Inatsisartut 2015-imi ukiakkut ataatsimiinnerminni aalajangiiffigisassatut siunnersuut 

(UKA 2015/113) akueraat, tassanilu namminersorneq pillugu inatsimmut ilanngussami 

suliassaqarfiit taaneqartut tiguneqarsinnaanerat pillugu Inatsisartunut 

nassuiaasioqqullugit Naalakkersuisut pisussaaffilerneqarput. Politeeqarneq 

unnerluussisussaatitaanermilu oqartussaaneq, pinerluttulerinermullu inatsimmi 

taakkununnga attuumassutillit namminersorneq pillugu inatsimmut ilanngussaq 1-imi 

allattuiffik 2-mi allassimapput. Politeeqarnerup, taassumalu ataani dna-mut 

nalunaarsuiffiup tiguneqarnerinut atatillugu  aningaasartuutissat nassuiaammut 

tassunga ilanngunneqassapput. 

  

 

Inussiarnersumik inuulluaqqusillunga 

